
АННОТАЦИЯ 

Мақолада жиноят иштирокчиликда содир этилганда жавобгарлик масаласи, безорилик 
жиноятини квалификация қилиш белгилари, безорилик жиноятини бир гуруҳ шахслар 
томонидан содир этилган деб топиш, иштирокчилик шакллари, оддий иштирокчилик, 
мураккаб иштирокчилик, иштирокчиликнинг зарурий белгилари, жиноятнинг бир гуруҳ 
шахслар томонидан содир этилган деб топиш ҳақида фикр-мулоҳазалар билдирилган. 
Калит сўзлар: иштирокчилик, безорилик, бир гуруҳ шахслар, мураккаб иштирокчилик, 
оддий иштирокчилик. 

ОТВЕТСТВЕННОСТЬ ЗА СОВЕРШЕНИЕ ХУЛИГАНСТВА ГРУППОЙ ЛИЦ 

 
АННОТАЦИЯ 

В статье излагаются мнения о проблеме ответственности соучастников при совершении 
преступления, о признаках квалификации преступления хулиганства, о признании 
преступления хулиганства совершенным группой лиц, о формах соучастия, о простом 
соучастии, о сложном соучастии, о необходимых признаках соучастия, о признании 
преступления совершенным группой лиц. 
Ключевые слова: соучастие, хулиганство, группа лиц, сложное соучастие, простое 
соучастие. 
 

 



YURISPRUDENSIYA | ЮРИСПРУДЕНЦИЯ |JURISPRUDENCE                                                                                                                                                    №1 | 2020  

70 
 

Karaketova Dilnoza Yuldashevna,  
Researcher of the Tashkent State University of Law,  

Scientific secretary of the Specialized Branch 
 of Tashkent State University of Law 
E-mail:d.yu.karaketova@gmail.com 

 
RESPONSIBILITY FOR COMMITTING THE CRIME OF HOOLIGANISM BY A GROUP 

OF PERSONS 
ABSTRACT 

The article presents views on the problem of the responsibility of accomplices in the crime, on the 
grounds of offence of bullying, recognition of the crime of hooliganism committed by a group of 
persons, forms of complicity, ordinary complicity of the complex complicity of the necessary signs 
of complicity, recognition of the crime committed by the group entities. 
Keywords: complicity, hooliganism, group of persons, complex complicity, simple complicity. 

 
Жиноят кодекси Махсус қисмининг муайян моддасида назарда тутилган жиноят бир 

киши томонидан содир этилган бўлса, жиноятни квалификация қилиш ва айбдорга жазо 
тайинлаш масалалари жиноят қонунида назарда тутилган умумий асосларда ҳал 
қилинаверади. Лекин жиноят иштирокчиликда содир этилганда жавобгарлик масаласи 
алоҳида қоидаларга мувифиқ ҳал қилинади. Иштирокчиликда жиноятнинг моҳияти ўзгаради, 
яъни муайян жиноят икки ёки ундан ортиқ шахслар томонидан содир этилганда жиноятда 
иштирок этувчи шахслар ҳаракати ўзаро бирлашади ҳамда улар ўртасида келишув вужудга 
келади1. Иштирокчилик ҳар доим жиноятнинг ижтимоий хавфлилик даражасини ошириб, 
унинг содир этилишини осонлаштиради. 

Безорилик жиноятини квалификация қилиш белгиларидан бири, унинг 
иштирокчиликда, айнан бир гуруҳ шахслар томонидан содир этилишидир (ЖК 277 модда 2-
қисм “б” банди). Безорилик жиноятини бир гуруҳ шахслар томонидан содир этилган деб 
топишнинг зарурий белгиси икки ёки ундан ортиқ бажарувчининг мавжуд бўлишидир. 
Иштирокчиларнинг биргаликдаги ҳаракатининг ташқи объектив белгиси ягона жиноий 
оқибатда, келиб чиққан оқибат ва ҳар бир иштирокчининг ҳаракатларида намоён бўлади. 
Гуруҳ томонидан содир этиладиган безориликнинг ижтимоий хавфлилигининг юқорилиги 
уларнинг биргалашиб ҳаракат қилиши, жабрланувчининг қаршилик кўрсатиши 
қийинлашиши, жиноятни содир этишни осонлаштириши билан изоҳланади. Натижада 
безориликнинг салбий натажаларига кўпроқ эришилади ва жамоат тартибига ҳамда шахсга 
жиддий зарар етади.  

Иштирокчилик шакллари бўлган оддий иштрокчилик (бир гуруҳ шахслар томонидан 
олдиндан тил бириктирмай) ва мураккаб иштирокчилик (бир гуруҳ шахслар томонидан 
олдиндан тил бириктириб) ЖКнинг қатор нормаларида оғирлаштирувчи ҳолат сифатида 
назарда тутилган. ЖК 277 модда 2-қисми “б” бандида безорилик жиноятини бир гуруҳ 
шахслар томонидан содир этганлик учун жавобгарлик белгиланган. Аммо жиноят 
қонунининг айрим нормаларида бир гуруҳ шахслар томонидан ёки бир гуруҳ шахслар 
томонидан олдиндан тил бириктириб жиноят содир этганлик учун жавобгарлик белгиланган 
бўлса ҳам кўп ҳолларда тергов-суд амалиётида ва назариётчи олимлар ўртасида бунга етарли 
даражада эътибор берилмайди ҳамда улар ўртасидаги фарқ ажартилмайди. 

Жиноят кодекси 29 модда 2-қисмиига кўра икки ёки ундан ортиқ шахснинг олдиндан 
тил бириктирмай жиноят содир этишда қатнашиши оддий иштирокчилик деб топилади. 
Оддий иштирокчиликда биргаликда бажарувчи шахслар Жиноят кодекси Махсус қисми 
моддасида кўрсатилган жиноятнинг обьектив томонини бевосита тил бириктирмаган ҳолда 
содир этадилар2. Оддий иштирокчиликда фақатгина икки ёки ундан ортиқ бажарувчи 
иштирок этиб, жиноят иштирокчиларнинг бошқа турлари (ташкилотчи, далолатчи, ёрдамчи) 
мавжуд бўлмайди. 

С.Ниёзованинг фикрича: “икки ёки ундан ортиқ бажарувчининг олдиндан тил 
бириктириб, қасддан жиноий фаолият олиб бориши бир гуруҳ шахслар томонидан содир 
этилган деб топилади”3. Муаллиф бир гуруҳ шахслар томонидан жиноят содир этиш 
тушунчасига таъриф берганда оддий ва мураккаб иштирокчилик турларини бирлаштириб 
юборган. Олдиндан тил бириктириш мураккаб иштирокчиликнинг белгиси бўлиб, оддий 
иштирокчиликда бу белги талаб этилмайди. Н.Салаев таъкидлаганидек, оддий 
иштирокчиликда гуруҳ иштирокчилари ҳаракатларининг ўзаро мувофиқлиги назарда 
тутилади, яъни ҳар бир иштирокчи олдиндан тил бириктирилмаганлигига қарамай, бошқалар 
билан мувофиқ равишда ҳаракат қилаётганини англайди4. 

Иштирокчиликнинг ҳар икки тури бир-биридан олдиндан тил бириктирганлик 
белгисига кўра фарқ қилади. А.М.Бабишов уларни фарқлашнинг асосий мезони сифатида 
келишув бор ёки йўқлигини кўрсатган бўлса ҳам бу мезонни иштирокчиликнинг барча 
шаклларини фақрлаш учун асос қилиб келтиради5. Иштирокчиликнинг турлари нафақат 
келишувнинг мавжудлиги, балки бошқа белгилари (уюшган гуруҳнинг барқарорлиги, 
жиноий уюшманинг бир неча уюшган гуруҳлардан иборатлиги) билан ҳам фарқ қилади. 

Жиноят кодекси атамаларнинг ҳуқуқий маъноси келтирилган 8-бўлимида олдиндан 
тил бириктириш деганда, жиноят иштирокчилари ўртасида жиноят содир этиш ёки жиноий 
фаолият билан шуғулланиш тўғрисида бундай ҳаракатларни амалга оширишдан аввал 
келишиб олиш тушунилади. Демак, иштирокчиликнинг бу турида жиноятда иштирок 
этаётган ҳар бир шахс ўз вазифаларини, бажариши лозим бўлган ҳаракатларни олдиндан 
билиб ҳаракат қилади. Бу эса жиноятнинг ижтимоий хавфлилик даражасини ошириб, 
иштирокчиларнинг аниқ режа асосида ҳаракатланиши ва жиноий натижага эришишига 
имкон беради. Олдиндан тил бириктириб жиноят содир этишнингижтимоий хавфлилиги шу 
хусусиятигакўра олдиндан тил бириктирмаган ҳолда бир гуруҳ шахслар томонидан жиноят 
содир этишга нисбатан бир мунча юқоридир. Қонун чиқарувчи айнан шу сабабли ЖК 56 
моддаси “м” бандида бир гуруҳ шахслар томонидан олдиндан тил бириктирган ҳолда жиноят 
содир этишни жазони оғирлашитрувчи ҳолат сифатида назарда тутган. 

Биз томонимиздан ўрганилган жиноят ишларида бир гуруҳ шахслар томонидан 
қилинган безорилик ҳаркатларининг 87% олдиндан тил бириктирмай содир этилган. Аммо 
қолган 13% олдиндан тил бириктириб содир этилган. Тергов–суд органлари эса бир гуруҳ 
шахсларнинг олдиндан тил бириктириб ёки тил бириктирмай содир қилинган безорилик 
жиноятларини ҳам ЖК 277 модда 2-қисми “б” банди билан квалификация қилади. 
Ўзбекистон Республикаси Олий суди Пленумининг қатор қарорларида ҳам қилмишни “бир 
гуруҳ шахслар” томонидан содир этилган деб топишда иштирокчиларнинг олдиндан тил 
бириктирган ёки бириктирмаганлиги аҳамиятга эга эмаслиги кўрсатилган6.  

М.Усмоналиев иштирокчиликнинг амалиётда бу каби баҳоланишини тўғри деб 
ҳисоблайди. Унинг ёзишича, агарда ушбу жиноятлар олдиндан тил бириктириб ёки уюшган 
гуруҳ томонидан ёхуд жиноий уюшма томонидан содир этилиб, ўша модданинг тегишли 
қисми ёки бандида бу белгилар квалификация қилишнинг зарурий белгиси сифатида назарда 
тутилмаган бўлса, оддий иштирокчилик деб квалификация қилинади7. 

Қонун чиқарувчи жиноят қонунида иштирокчиликнинг шаклларини ажратишда 
уларнинг ижтимоий хавфлилик даражасидан келиб чиққан. Хатто, иштирокчиликни айрим 
шаклларининг ижтимоий хавфлилиги юқори экани учун ЖКда жавобгарлик ҳам назарда 
тутилган (ЖК242 модда). Шундай бўлса ҳам ЖКнинг қатор нормаларида“бир гуруҳ шахслар 
томонидан содир этилган” жиноятлар учун (ЖК 97 модда 2-қисм “п” банди, 104 модда 2-
қисм “к” банди, 105 модда 2-қисм “и” банди, 118 модда 2-қисм “в” банди, 119 модда 2-қисм 
“в” банди ва б.), бошқа қатор нормаларида эса фақат “бир гуруҳ шахслар томонидан 
олдиндан тил бириктириб содир этилган” жиноятлар (ЖК 130 модда 2-қисм “б” банди, 1301 
модда 2-қисм “б” банди, 135 модда 2-қисм “е” банди ва б.) учун жавобгарлик белгиланган. 
Бу ЖКда назарда тутилган жиноятларнинг ўзига хусусиятлари билан боғлиқдир. Масалан, 
қасддан одам ўлдириш, қасддан баданга шикаст етказиш, номусга тегиш каби жиноятлар 
иштирокчиликда олдиндан тил бириктириб ҳам, олдиндан тил бириктирмай ҳам содир 

этилиши мумкин. Безорилик жинояти ҳам шундай жиноятлар сирасига киради. Лекин айрим 
жиноятларни иштирокчиликда содир этилган деб топиш учун мураккаб иштирокчилик, яъни 
олдиндан тил бириктириб жиноят содир этиш хосдир. Масалан, порнографик нарсаларни 
тайёрлаш ёки ўтказишни бир гуруҳ шахслар томонидан содир этилган деб топиш учун 
албатта иштирокчилик олдиндан тил бириктириб ҳаракат қилган бўлиши керак.  

Қайд этиб ўтганимиздек, жуда кўп ҳолларда гуруҳ томонидан содир этиладиган 
безорилик олдиндан ташкиллаштирилмай, олдиндан режалаштирилмай, балки, муайян 
вазият туфайли, беихтиёр юзага келиб, барча ижтирокчилар бажарувчи вазифасини бажариб, 
уларга нисбатан мураккаб иштирокчилик қоидаларини қўллаш мумкин эмас. Суд-тергов 
органлари ўртасида ўтказилган анкета сўрови ва амалиёт материалларининг таҳлили гуруҳ 
томонидан содир этиладиган безорилик вазиятли хусусиятга эгалигини кўрсатмоқда. Биз 
томонимиздан ўтказилган сўровда иштирок этганлар 82% ҳолатда безорилик оддик 
иштирокчиликда содир этилганлигини, фақатгина 18% ҳолатда эса мураккаб 
иштирокчиликда содир этилганлигини таъкидлашган.  

Олдиндан тил бириктириб, ҳар бир иштирокчининг вазифаси тақсимланиб содир 
этиладиган безорилик камчилик вазиятларда учрайди. Биз томонимиздан ўрганилган 
безорилик жиноятларнинг фақатгина 8% олдиндан тил бириктириб содир этилган. 
Иштирокчиликда содир этиладиган безориликнинг асосий қисми вояга етмаганларга тўғри 
келади. Булар орасида бир-бири билан яхши таниш бўлмаган шахслар томонидан содир 
этиладиган безорилик устувор ўрин эгаллайди, шунингдек вояга етмаганлар содир этган 
безориликнинг 2/3 қисми олдиндан тил бириктирмаган ҳолда, 1/3 қисмигина 
иштирокчиларнинг вазифаси тақсимланмай олдиндан тил бириктириб содир этилган. Суд 
амалиётини ўрганиш шуни кўрсатадики, безорилик кўпинча маст кишилар томонидан 
олдиндан тил бириктирмай содир қилинади.  

Шундай қилиб, безорилик жиноятини бир гуруҳ шахслар томонидан содир этилган 
деб топишда иштирокчиларинг олдиндан тил бириктирган ёки тил бириктирмагани аҳамият 
касб этмайди. Зарурий шарти икки ёки ундан ортиқ бажарувчининг мавжуд бўлишидир.  

Жиноят ҳуқуқи назариясида иштирокчиликнинг зарурий белгиларидан бири уларнинг 
муайян ёшга ётганлиги (безорилик жиноятида - 14 ёш ) ва ақли расолиги кўп бора айтилган 
бўлсада, бироқ бу ҳақда ягона фикр мавжуд эмас.  

Жиноятни икки ёки ундан ортиқ шахс томонидан содир этилиши, жиноят содир этган 
шахслар жиноят субъекти белгисига эгалигидан қатъи назар бир гуруҳ шахслар томонидан 
содир этилади, деб ҳисобловчилар ҳам мавжуд8. Р.Р.Галиакбаров бундай ёндашувнинг 
асосли эканини айтиб, бир гуруҳ шахслар томонидан жиноят содир этишда субъектлар билан 
бир қаторда бошқа шахсларнинг (ақли норасо, субъект ёшига етмаганлар) иштирок этиши 
ўз-ўзидан жиноятнинг ижтимоий хавфини оширади, деб ҳисоблайди9. А.Рарог келтирилган 
фикрни маъқуллаб, қонун чиқарувчи томонидан иштирокчилик тушунчасини ишлаб 
чиқишда иштирокчиларнинг жиноий жавобгарликка тортиш ёшига етгани ва ақли расолиги 
назарда тутилмагани, уларни бир гуруҳ шахслар томонидан жиноят содир этишнинг 
жавобгарликка тортиш мумкин бўлмаган иштирокчилари сифатида кўриш имконини 
беришини айтади. Шу сабабли жиноят субъекти ҳисобланган шахснинг бундай белгиларга 
эга бўлмаган шахс билан бирга қасддан жиноят содир этиши, агар ЖК Махсус қисми 
нормаси санкциясида назарда тутилган бўлса, бир гуруҳ шахслар томонидан содир этилган 
деб квалификация қилиш учун асос бўлади10. 

Жиноят ҳуқуқига оид махсус адабиётларда қилмишни бундай квалификация 
қилинишига безорилик жиноятини гуруҳ бўлиб содир этиш кўпинча вояга етмаганларни 
жалб қилиш орқали амалга оширилишини асос қилиб келтирадилар11. Бунда 
иштирокчиларнинг жавобгарлиги уларнинг биргаликдаги ҳаракати натижасида келиб чиққан 
оқибат билангина чекланади12. 

Ўзбекистон Республикаси Олий суди Пленумининг 29.10.2010 йилда қабул қилинган 
“Номусга тегиш ва жинсий эҳтиёжни ғайритабиий усулда қондиришга доир ишлар бўйича 
суд амалиёти тўғрисида”ги қарорида жиноят иштирокчиларидан бири қонунга кўра жиноят 

субъекти бўлмаган ҳолларда ҳам (ЖК 17, 18 моддалари) иккинчи иштирокчининг 
ҳаракатлари гуруҳ таркибида содир этилган жиноят сифатида квалификация қилиниши 
лозим дейилган. 

Демак, суд амалиёти ҳам жиноятни бир гуруҳ шахслар томонидан содир этилган деб 
топишда, шахснинг жиноят субъекти белгиларига эга бўлиши шартлигини муҳим деб 
ҳисобламайди. Бунга Жиноят ишлари бўйича Тошкент шаҳар Мирзо Улуғбек туман суди 
томонидан кўрилган жиноят ишини мисол қилиб келтиришимиз ўринлидир. 2007 йил 12 май 
куни вояга етмаган 09.02.1990 йил туғилган фуқаро А. соат тахминан 13-00 ларда дастлабки 
тергов олиб борилиши давомида шахсини аниқлашни имкони бўлмаган номаълум шахслар 
билан Мирзо Улугбек тумани, Кора-су-1-дахаси, Матқобулов кўчаси бўйлаб жойлашган «3-
Дистайл» компьютер клубида, яъни жамоат жойида бўлиб, жамиятда юриш-туриш 
қоидаларини қасддан менсимасдан вояга етмаган Я.ни уриб дўппослаб, тан жароҳати 
етказганлиги аниқланган. Суд А.нинг ҳаракатларини ЖКнинг 277 моддаси 2-кисмининг «б» 
банди билан бир гуруҳ шахслар томонидан содир этилган деб квалификация қилган. Лекин 
иш материалларини ўрганишда бир гуруҳ деб топиш учун асос бўлувчи бошқа 
иштирокчилар субъект ёшига етгани, ақли расолиги каби белгилари аниқланмаган. 

Бироқ бир гуруҳ деб топиш масаласини бундай ҳал қилиниши қатор олимлар 
томонидан танқидга учраган. Уларнинг танқиди бу ҳолатда қилмишни иштирокчилик деб 
топиш иштирокчилик институтини мазмунига мос эмас, чунки унда иштирокчиликнинг 
субъектив белгилари мавжуд бўлмайди. Шунингдек улар жиноятнинг бундай баҳоланиши 
фуқароларнинг қонун олдида тенглиги ва одиллик принципларига зид эканини асос қилиб 
келтирадилар13. 

Жиноятнинг бир гуруҳ шахслар томонидан содир этилган деб топишнинг зарурий 
шарти камида икки нафар бажарувчининг мавжуд бўлишидир. ЖК 28 модда 2-қисмига кўра 
жиноятни бевосита тўла ёки қисман содир этган ёхуд ушбу Кодексга мувофиқ 
жавобгарликка тортилиши мумкин бўлмаган шахслардан ёки бошқа воситалардан 
фойдаланиб, жиноят содир этган шахс бажарувчи деб топилади. Жавобгарликка тортилиши 
мумкин бўлмаган шахс деганда, жиноят субъекти ёшига етмаган ёки ақли норасо шахс 
тушунилади. Демак, қонунга кўра бундай шахслардан фойдаланиб жиноят содир қилган 
бажарувчи жиноят объектив томонини содир этишда бевосита ўзи иштирок этганда ҳам бир 
гуруҳ шахс деб топиш мумкин эмас.  

Демак, бир гуруҳ томонидан содир этиладиган безорилик жиноятига қуйидаги 
белгилар хосдир: а) жиноятнинг икки ёки ундан ортиқ шахс томонидан содир этилиши; б) 
уларнинг ҳар бирини жиноят объектив томонини ташкил этувчи қилмишнинг содир этиши; 
в) жиноятнинг барча иштирокчиларнинг бирлашган кучи билан содир этилиши; г) ҳар бир 
иштирокчининг жиноятни биргаликда содир этишга қасднинг мавжуд бўлиши; д) 
иштирокчиларнинг ҳамкорликда ҳаракат қилиши.  

 
Фойдаланилган адабиётлар рўйхати 

 
1.     Мухаммаджонов С.С. Жиноий жавобгарликни индивидуаллаштиришда иштирокчилик 

институтининг долзарб масалалари: юрид. фан. ном. илмий даражасини олиш учун 
ёзилган диссертация автореферати. –Тошкент: ТДЮИ, 2011. – Б. 10-11.  

2.      Усмоналиев М., Бакунов П. Жиноят ҳуқуқи Умумий қисм. Дасрлик. – Тошкент: ТДЮИ, 
2011. –Б. 295 

3.     Ниёзова С.С.Ўзгалар мулкини иштирокчиликда талон-торож қилганлик учун жиноий 
жавобгарлик муаммолари. –Тошкент: ТДЮИ, 2007. –Б. 116. 

4.    Салаев Н.С. Бир-бирига тобе бўлмаган ҳарбий хизматчилар ўртасидаги ўзаро устав 
муносабатларига оид устав қоидаларини бузиш (жиноят-ҳуқуқий ва криминологик 
жиҳатлари). Монография. – Тошкент: ТДЮИ нашриёти, 2012. –Б. 74-75.  



YURISPRUDENSIYA | ЮРИСПРУДЕНЦИЯ |JURISPRUDENCE                                                                                                                                                    №1 | 2020  

74 
 

5.      Бабишов А.М. Предуприждение хищений путем присвоения или растраты, 
совершаемые организованными группами. Монография. // Отв. редактор д.ю.н., проф. 
Ю.С.Пулатов. –Ташкент: Институт философия и права АН РУз, 2012. –С. 36.  

6.    Ўзбекистон Республикаси Олий суди Пленумининг 24.09.2004 йилдаги “Қасддан одам 
ўлдиришга оид ишлар бўйича суд амалиёти тўғрисида”ги №13 қарори, 20-банди; 27.06. 
2007 йилдаги “Баданга қасддан шикаст етказишга оид ишлар бўйича суд амалиёти 
тўғрисида”ги №6 қарори, 16-банди.  

7.     Усмоналиев М. Жиноят ҳуқуқи Умумий қисм. Дарслик. – Тошкент: Янги авлод, 2006. –
Б. 283. 

8.   Савельев Д. Легализовать ответственность за групповой способ совершения 
преступления. // Российская юстиция, 2001. -№12. – С. 48.  

9.    Галиакбаров Р.Р. Борьба с групповыми преступлениями. Вопросы квалификации. – 
Краснодар: Кубанский государственный аграрный университет, 2000.–С. 127-128.  

10.   Рарог А. Понимание Верховным Судом РФ “группы лиц” соответствует принципу 
справидливости // Российская юстиция, 2002. -№ 1. – С. 51-53.  

11.   Ялин А. субъект преступления как условие уголовной ответственности // Российская 
юстиция, 2001. -№2. –С. 59.; Жих Ю.и. Уголовная ответственность за групповое 
хулиганство: Автореф. дис. … канд. юрид. наук. Волгоград, 1998. – С. 18-20.  

12.    Малинин В.Б. Причинная связь в уголовном праве. –СПб: Юрид. центр Пресс, 2000. – 
С. 232-233.  

13.   Иванов Н.Г., Ляпунов Ю.И. Преступления против половой неприкосновенности и 
половой свободы личности // Уголовное право: учебник. Под. Ред. Н.И.Ветрова, 
Ю.И.Ляпунова. – М: Юриспруденция, 2007. – С. 131. 



YURISPRUDENSIYA | ЮРИСПРУДЕНЦИЯ |JURISPRUDENCE                                                                                                                                                    №1 | 2020  

109 
 

 

 

Контакт редакций журналов. www.tadqiqot.uz 
ООО Tadqiqot город Ташкент, 

улица Амира Темура пр.1, дом-2. 
Web: http://www.tadqiqot.uz/; Email: info@tadqiqot.uz 

Тел: (+998-94) 404-0000 

Editorial staff of the journals of www.tadqiqot.uz 
Tadqiqot LLC The city of Tashkent, 

Amir Temur Street pr.1, House 2. 
Web: http://www.tadqiqot.uz/; Email: info@tadqiqot.uz 

Phone: (+998-94) 404-0000 

ISSN 2181-0958 
 

Doi Journal 10.26739/2181-0958 
 

YURISPRUDENSIYA 
1 ЖИЛД, 1 СОН  

 
ЮРИСПРУДЕНЦИЯ 

ТОМ 1, НОМЕР 1  

 
JURISPRUDENCE  

VOLUME 1, ISSUE 1 
 

 

 


